Pyetje Përgjigje nga Lënda e Teknologjisë Klasa e IX
1.1 ORGANIZIMI I VENDIT TË PUNËS DHE MBROJTJA NË PUNË

1. Cilat ajanë rreziqet kryesore nga rryma elektrike?

Rreziqet kryesore nga rryma elektrike janë: rreziku i djegies nga harku elektrik dhe rreziku i goditjes elektrike të trupit të njeriut.

2. Çka mund të ndodhë nëse nuk ka tokëzim ose tokëzimi nuk është si duhet?

Me tokëzim evitohet mundësia që rryma të kalojë nëpër trupin e njeriut me rastin e prekjes së pajisjes apo të aparatit të prishur, me ç’rast  shtëpiza metalike e saj bie nën tension. Mirëpo, nëse pajisja elektrike nuk tokëzohet ose tokëzimi nuk është si duhet rreziku gjatë prekjes së kësaj pajisjeje është shumë i madh për njeriun, e madje mund të përfundoj me vdekje.
3. Cilat janë veprimet e para që i bëhen të aksidentuarit nga goditjet e rrymës elektrike?

Hapi i parë është të çlirohet i aksidentuari nga rryma elektrike. Kjo bëhet me ndërprerjen e qarkut elektrik përmes ndërprerësit, nëse është e mundur, me shkyçjen e siguresës sa më shpejtë. Nëse këto mënyra nuk janë të mundura, të aksidentuarin duhet çliruar nga pjesët përcjellëse duke përdorur shkop nga materialet izoluese( dru, plastik, qeramikë). Kujdes? Gjithnjë duhet të kemi parasysh që të mos  biem vetë në kontakt me pjesët përcjellëse të rrymës nën tension.
4. Si duhet të japim ndihmën e parë, kur jemi vetëm me të aksidentuarin?

Ndihma e parë bëhet me anë të frymëmarrjes artificiale dhe masazhit të jashtëm të zemrës. Frymëmarrja artificiale bëhet me metodën “nga goja në gojë” ose “nga goja në hundë”, pasi kështu arrihet të jepet një sasi e mjaftueshme e ajrit në mushkëritë e të aksidentuarit. Para se ti jepet frymëmarrja artificiale, i aksidentuari duhet, njëherë të çlirohet nga pjesët shtrënguese që vështirësojnë frymëmarrjen. Së dyti, atij duhet ti hapet goja. Goja duhet të pastrohet për të liruar rrugën e frymëmarrjes. Pasi pastrojmë gojën dhe i përkulim kokën prapa, bëjmë vetë një frymëmarrje të thellë pastaj, mbështetim gojën tonë në gojën e të aksidentuarit dhe bëjmë në të fryrjen. Gjatë kryerjes së frymëmarrjes artificiale duhet të kemi kujdes që fryrja e ajrit të mos shkoj në stomakun e të aksidentuarit.
5. Si konstatojmë se duhet të bërë edhe masazhi i zemrës?

Masazhi i jashtëm i zemrës bëhet me qëllim që të dëmtuarit t’i rikthehet qarkullimi i gjakut. Masazhi i jashtëm bazohet në metodën e shtypjes ritmike të zemrës nëpërmjet dërrasës së kraharorit, duke shtypur në vendin e caktuar të pjesës së fundit të gjoksit nën të cilën ndodhet zemra. Rikthimi i punës së zemrës te i aksidentuari, bëhet kur rifillon të rrahë pulsi rregullisht edhe pa masazh të mëtejshme të zemrës.
1.2 NJOHJA ME MATERIALET ELEKTROTEKNIKE
1. Me çka merret elektronika.

Elektronika merret me studimin e përdorimit teknik të shkencës mbi elektricitetin.

 2. Prej nga e ka prejardhjen shprehja elektricitet?

Shprehja elektricitet e ka prejardhjen nga fjala greke elektron, që do të thotë qelibar. Edhe sot për një trup që ka vetinë e tërheqjes së trupave të tjerë, sikur qelibar i fërkuar me leckë, thuhet se është elektrizuar.

3. Çka i karakterizon materialet përcjellëse?

Materialet të cilat përmbajnë grimca të lira të elektricitetit dhe mundësojnë kalimin e rrymës elektrike, quhen materiale përcjellëse.

4. Cilat materiale shfrytëzohen më së shumti për prodhimin e përcjellësve?

Bakri përdorët më së shumti sepse ka përparësi në vetit e tija elektrike, mekanike, teknologjike dhe ekonomike. Bakri i pastër ka ngjyrë të kuqe, përpunohet lehtë, ka përcjellshmëri të shkëlqyera elektrike dhe qëndrueshmëri ndaj korrozionit. Gjithashtu është i arsyeshëm edhe në pikëpamje ekonomike për prodhimin e përcjellësve sepse kostoja është më i lirë se e arit, platinit dhe argjendit të cilët kanë veti më të mira elektrike se bakri.
5. A e lejojnë kalimin e rrymës elektrike materialet izoluese?
Materiet të cilat nuk përmbajnë grimca të lira të elektricitetit dhe nuk mundësojnë kalimin e rrymës elektrike, quhen materie izoluese. Këto materiale shërbejnë për izolimin e materialeve përcjellëse.
6. Ku përdoren materialet gjysmëpërçuese?

Materialet gjysmëpërçuese përdoren për ndërtimin e komponentëve elektronike, siç janë: diodat, transistorët, tiristorët etj.

1.3 PRODHIMI DHE MBARTJA E ENERGJISË ELEKTRIKE
1. Çka quajmë centrale elektrike? 

Sistemet teknologjike ku prodhohet energjia elektrike, quhen centrale elektrike.

2. Si mund të jenë burimet e energjisë për centrale elektrike?

Mund të jenë dy lloje: Burime të paripërtëritshme dhe burime të ripërtërishme 

Centralet që për burim të energjisë përdorin burimet e paripërtëritshme të energjisë janë: termocentralet, në bazë të linjitit, gazit, naftës si dhe centralet nukleare (bërthamore), kurse centralet me burim të ripërtërishëm të energjisë janë hidrocentralet, centralet me erë, centralet solare (me dritë te diellit) apo centralet në bazë të valëve të detit apo në bazë të baticës dhe zbaticës.

3. Ç’janë termocentralet dhe çka shfrytëzojnë si lëndë djegëse?

Termocentrali është objekt në të cilin janë të vendosura pajisjet përkatëse energjetike, në të cilat bëhet shndërrimi i energjisë së nxehtësisë të lëndës djegëse në energji elektrike.

Si lëndë djegëse termocentralet shfrytëzojnë thëngjillin, mazutin, gazin natyror dhe materiale radioaktive – uraniumin ( në centralin nuklear).
4. Ç’është centrali nuklear? 

Centrali nuklear është një objekt në të cilin janë të vendosura pajisjet përkatëse energjetike, në të cilat bëhet shndërrimi i energjisë nga lënda nukleare e cila fitohet me procesin e reaksionit apo të zbërthimit nuklear.

E rëndësishme! Në reaktorin e centralit bërthamor, lirohet rrezatim radioaktiv që është shumë i rrezikshëm për njeriun dhe për qeniet e tjera të gjalla të natyrës. Prandaj, reaktori është i rrethuar me shtresë mbrojtëse që përbëhet nga shtresa e ujit dhe shtresë te hekurit
5. Ç’është Hidrocentrali ku ndërtohet dhe si ndahet?
Hidrocentrali është objekt në të cilin janë të vendosura pajisjet përkatëse energjetike, në të cilat bëhet shndërrimi i energjisë potenciale ose kinetike të ujit në energji elektrike.

Hidrocentralet ndërtohen në shtretërit e lumit ose afërt tyre, pavarësisht nga sasia e ujit që rrjedh nga lumi. Në lumë që ka rrjedhje të vogël, për të rritur energjinë potenciale të ujit, përkatësisht sasinë e ujit, ndërtohet diga e cila shërben për akumulimin e ujit dhe formimin e ujëmbledhësit – liqenit artificial.

Sipas karakteristikave të tyre hidrocentralet mund të ndahen në:

Rrjedhëse dhe Akumuluese
6. Tregoni pse hidrocentralet janë centrale shumë të preferuara?
Arsyeja është se hidrocentralet janë burime të ripërtërishme janë shumë më ekologjike pastaj shfrytëzojnë ujin i cili në të gjitha vendet po thuajse gjendet lehtë ose grumbullohet me bashkimin e disa rrjedhjeve të ndryshme etj.
7. Tregoni pse centralin diellor dhe të erës i kemi quajtur burime alternative?
Këto centrale janë të varura nga dielli dhe era, prandaj edhe janë quajtur burime alternative sepse nëse nuk ka erë dhe diell ne nuk mund të llogarisim që tërë energjinë ta prodhojmë nga këto burime sepse rrezikohemi të mbetemi pa energji elektrike, andaj këto i përdorim vetëm si burime alternative në kohët e caktuara kur ka erë dhe diell.

8. Ç’ka quajmë sistem elektroenergjetik?

Centralet së bashku me linjat për mbartjen dhe shpërndarjen e energjisë elektrike deri te shpenzuesi i quajmë sistem elektroenergjetik (SEE).

9. Tregoni se me cilin tension punojnë pajisjet në shtëpitë tuaja?

Kryesisht me tension 230 V dhe 400 V.
10. Tregoni se nga cilat materiale mund të ndërtohen izolatorët?

Ka shumë lloje të materialeve izoluese elektrike siç janë: masat plastike, goma, porcelani, qeramika, qelqi, letra, druri, rrëshirat, vajrat, vereniku etj. 
1.4 MATERIALET ELEKTROINSTALUESE
1. Çka paraqesin simbolet elektrike?

Në teknikën e të shkruarit simbolet paraqesin shenja nëpërmjet të cilave diçka do të mund të njohim. Me simbole shënohen në mënyrë grafike elementet elektroteknike dhe energjetike. Instalimet elektrike, ose një pjesë e tyre, mund të paraqiten me skemën fizike, skemën elektroteknike dhe skemën për lidhje.

2. Për çka shërbejnë përcjellësit elektrikë? 

Përcjellësit elektrikë janë komponentë elektrikë që shërbejnë për mbartjen e energjisë elektrike me përcjellje.
3. Cili material përdoret për prodhimin e përcjellësve?
Për prodhimin e përcjellësve përdoret bakri ose alumini. Bakri ka veti përcjellëse me të mira se alumini, prandaj përcjellësit e aluminit, për kushte te njëjta të punës duhet të kenë seksionin më të madh se përcjellësit nga bakri. 

4. Si ndahen përcjellësit të cilët përdorën në instalimin elektrikë? 

Ndahen në përcjellës: instalues dhe sinjalizues.

5. Për çka shërbejnë gypat dhe kanalet instaluese?

Gypat dhe kanalet shërbejnë për futjen e përcjellësve duke bërë mbrojtjen e tyre nga dëmtimet mekanike dhe ndikimet e tjera, dhe njëkohësisht arrihet edhe siguria e mjedisit nga ndikimi i përcjellësve.
6. Prej çfarë materiali ndërtohen gypat instalues?

Gypat mund të ndërtohen nga plastika, metali dhe materialet e qëndrueshme ndaj zjarrit. Mirëpo në instalime elektrike më së shpeshti përdorën gypat e plastikës.

7. Për çka shërbejnë kutitë shpërndarëse dhe prej çfarë materiali janë ndërtuar?

Kutitë shpërndarëse shërbejnë për vazhdimin ose degëzimin e përcjellësve. Kutitë shpërndarëse gjithashtu shërbejnë për vendosjen e komponentëve elektrikë. Janë të ndërtuara nga plastika me qëndrueshmëri nga temperatura.
8. Për çka shërbejnë çelësat instalues dhe si ndahen ata?

Çelësat janë komponentë elektrikë të cilët shërbejnë për kyçjen dhe shkyçjen e qarkut elektrikë? Çelësat të cilët përdorën në instalimet elektrike quhen çelësa instalues. Sipas funksionit që kryejnë çelësat ndahen në: çelësa një polarë, çelësa serikë, çelësa alternativë, çelësa rregullues etj.
